
Rezime/Abstract

Uporedo sa razvojem države i društva, te raznih prilika unutar istih (socioekonomskih, geopolitičkih) razvijao se i
kriminalitet. Promjene koje su zadesile svijet nakon dva svjetska rata uslovile su nove procese poput tranzicije iz
komunizma ka kapitalizmu, iz ugovorne ekonomije ka tržišnoj itd. što je imalo za rezultat pojavu novih vrsta
bezbjedonosnih prijetnji. Među njima se posebno ističu organizovani kriminalitet u ekonomskoj sferi i korupcija. Opasnost
od ove vrste kriminaliteta i sveopšta saglasnost potrebe da se isti spriječi, a njegovi učinoci kazne, nije dovela do
jedinstvenog stava u definisanju pojma privrednog (ekonomskog) kriminaliteta na međunarodnom planu. Uslijed toga, ne
postoji zakonska definicija privrednog kriminaliteta ni u Bosni i Hercegovini. Među prvima koji su pisali o ovom problemu
je američki sociolog Edwin Sutherland, koji je 1939. godine pokušao definisati privredni kriminalitet, kazavši da je to
kriminalitet „bijelog okovratnika“ koji se javlja u oblasti privrednog poslovanja. Kasnije, uvidjevši da definicija nema čvrste
temelje zbog problema koji su nastajali u realnom životu, pokušao je ponovo definisati ovu negativnu društvenu pojavu kao
„kriminal koji, u okviru profesionalne aktivnosti, vrše lica sa visokim društvenim ugledom“. Na ovim temeljima su kasnije
pisali i proučavali privredni kriminalitet mnogi drugi autori. Pozitivnopravno zakonodavstvo Bosne i Hercegovine reguliše
privredni kriminalitet kroz krivična djela protiv privrede i platnog prometa, koruptivna krivična djela i krivična djela protiv
službene i druge odgovorne dužnosti, te krivična djela iz oblasti poreza. Problem se javlja zbog podjele nadležnosti između
Bosne i Hercegovine i entiteta (Federacija Bosne i Hercegovine i Republika Srpska), te Distrikta Brčko, kao i nedovoljne
povezanosti i saradnje među ključnim institucijama za borbu protiv privrednog kriminaliteta u zemlji, te odsustvo
multidisciplinarnog pristupa ovom problemu. Taj isti problem na nivou države, direktno se reflektuje na stanje privrednog
kriminaliteta na području Tuzlanskog kantona, koji jeste predmet interesovanja ovog rada. Ključne riječi: Privredni
kriminalitet Korupcija Kriminalitet „bijelog okovratnika“ Krivična djela protiv privrede i platnog prometa Koruptivna
krivična djela Krivična djela protiv službene i druge odgovorne dužnosti Podjela nadležnosti Multidisciplinarni pristup

